
Hoofstuk van die dag: Maleagi
4
Maar vir julle wat eerbied het vir my Naam, sal die son van
redding skyn met genesing in sy strale. (vers 2)

Een van die dinge wat baie gelowiges frustreer, is dat dit nie
lyk of God onderskeid maak tussen gelowiges en ongelowiges

nie. Hy laat sy son skyn op almal, goed én sleg (Matt 5:45).
Jy kan nie dink jy dien die Here en daarom sal dit met jou
voorspoedig  gaan  nie.  Dit  was  ook  een  van  die  Jode  se
aanklagte  teen  God  (Mal  3:14-15).
Natuurlik sê mense dit omdat hulle vaskyk in die aardse dinge
soos sukses, gesondheid ens. Hulle vergeet die weelde van God
se teenwoordigheid in alle omstandighede en die geborgenheid
wat die nabyheid van die Here bring (Fil 4:4-5). Hulle hou nie
rekening daarmee dat ons in sy hande veilig is nie (Ps 23:4).
Natuurlik  sál  daar  ’n  dag  aanbreek  wanneer  die  verskil
duidelik sal word; die dag met die laaste oordeel, wanneer die
skape en bokke geskei gaan word (Matt 25:32).
Intussen leef ons in genadetyd – vir ons, maar ook vir hulle
wat Hom (nog) nie ken nie (2 Pet 3:9). En, waarsku Maleagi
ons: moenie bandeloos wag op die wederkoms nie. Onthou die wet
van Moses (vers 4, vgl Matt 24:44).

Naskrif: Môre begin ons (DV) met die boek Hebreërs.

